
1 LATAR BELAKANG 

 

 

1.1 Pada 23 November 2021, Jawatankuasa Kira-Kira Wang Negara (PAC) 

membentangkan Laporan PAC Parlimen (DR. 16/2021) bertajuk Projek 

Sistem Penguatkuasaan Automatik (AES) Di Bawah Kementerian 

Pengangkutan Malaysia (MOT) di Dewan Rakyat. 

 

1.2 Dalam laporan berkenaan, PAC Parlimen telah mengemukakan 

rumusan dan empat (4) syor yang perlu diambil tindakan oleh MOT 

iaitu:  

i. Kerajaan harus mendedahkan kepada umum dengan 

menyahklasifikasikan (declassified) Laporan Siasatan 

Jawatankuasa Siasatan Tadbir Urus, Perolehan dan Kewangan 

Kerajaan (JKSTUPKK) Bil. 2/2018 berkenaan Automated 

Enforcement System (AES). 

 

ii. SPRM hendaklah meneliti semula dan membuat siasatan terhadap 

isu-isu yang berbangkit dalam Laporan Siasatan JKSTUPKK dan 

juga Laporan PAC ini khasnya sama ada terdapat mana-mana 

individu yang terlibat dalam penerimaan kick-back dalam proses 

pengambilalihan AES oleh LTAT. 

 

iii. Kerajaan hendaklah memastikan semua terma-terma dalam mana-

mana perjanjian konsesi tidak merugikan Kerajaan. 

 

iv. Kerajaan haruslah sentiasa memantau dan memastikan 

keberkesanan AES/AwAS dalam usaha menjaga keselamatan jalan 

raya dan pematuhan undang-undang yang berkuatkuasa.  

 

1.3 Berdasarkan Arahan Perbendaharaan 304 (b), tindakan susulan perlu 

diambil MOT, JPM dan SPRM selepas Laporan PAC tersebut 

dibentangkan di Dewan Rakyat.  

 

1.4 Pada 3 Mac 2022, MOT telah mengemukakan Laporan Tindakan 

Susulan Interim Terhadap Syor-syor Laporan PAC Berhubung Projek 

Sistem Penguatkuasaan Automatik (AES) kepada PAC melalui surat 

KP/BD/PJ/0.137/1 Jld. 45 (). 

 

1.5 Sehubungan itu, melalui mandat yang diberikan di bawah Perkara 77 

(1) (d) dan 83 (2) Peraturan-peraturan Majlis Mesyuarat Dewan Rakyat, 

Arahan Perbendaharaan 304 (b) dan Seksyen III (11) (b) Pekeliling Am 

1982, PAC Parlimen telah mengadakan Prosiding Tindakan Susulan 

Pegawai Pengawal ke Atas Syor-syor PAC Parlimen berhubung Projek 

AES pada 23 Mac 2022. 

 

1.6 Kronologi Tindakan Susulan yang telah diambil Pegawai Pengawal 

terhadap syor-syor Laporan PAC Parlimen (DR. 16/2021) diringkaskan 

seperti jadual berikut: 

 

 

 

 

 

 

 

 

BIL. 
TARIKH/ 
MASA 

PERKARA 

1. 
23 November 2021/  

10:00 pagi 
Pembentangan Laporan PAC Parlimen di Dewan Rakyat 

2. 4 Januari 2022 
Surat PAC Parlimen rujukan PAR/PAC 3/25/13(13) berserta  Laporan 
PAC Parlimen (DR. 16/2021) dan syor-syornya dikemukakan kepada 

MOT 

3. 3 Mac 2022 Laporan Tindakan Susulan Interim telah dikemukakan oleh MOT 

4. 
23 Mac 2022/ 

10.00 pagi 

Prosiding Tindakan Susulan Pegawai Pengawal ke Atas Syor-syor PAC 
Parlimen bagi  Laporan PAC Parlimen (DR. 16/2021) 

 
Saksi:  
 
Kementerian Pengangkutan Malaysia (MOT) 
i. YBhg. Datuk Isham bin Ishak [Ketua Setiausaha] 
Jabatan Perdana Menteri (JPM) 
i. Encik Azman bin Mahmood [Setiausaha Bahagian Audit Dalam]  

5. 8 Julai 2022 
Surat Menyahklasifikasi Laporan Jawatankuasa Siasatan Tadbir Urus, 

Perolehan dan Kewangan Kerajaan (JKSTUPKK). 

2 PENDAHULUAN 

 

2.1 Projek Sistem Penguatkuasaan Automatik / Automated Enforcement 

System (AES) oleh MOT telah mendapat perhatian umum apabila projek 

ini mula dikuatkuasakan pada September 2012. Antara isu utama yang 

dibangkitkan oleh rakyat berkaitan projek AES adalah pemberian konsesi 

AES kepada syarikat swasta untuk penguatkuasaan undang-undang 

trafik.  

 

2.2 Oleh itu, satu siasatan telah dibuat oleh Jawatankuasa Siasatan Tadbir 

Urus, Perolehan dan Kewangan Kerajaan (JKSTUPKK) Jabatan Perdana 

Menteri (JPM) pada 28 Januari 2019 bagi menyiasat keputusan Kerajaan 

untuk menyerahkan konsesi AES kepada dua (2) syarikat konsesi serta 

pengambilalihan dua (2) syarikat konsesi berkenaan berjumlah RM555 

juta.  

3 TINDAKAN SUSULAN KE ATAS SYOR-SYOR PAC PARLIMEN 

 

3.1 Syor 1: Kerajaan harus mendedahkan kepada umum dengan 

menyahklasifikasikan (declassified) Laporan Siasatan JKSTUPKK 

Bil. 2/2018 berkenaan Automated Enforcement System (AES). 

 

Maklum Balas JPM (23 Mac 2022) 

 

3.1.1  Jawatankuasa Siasatan Tadbir Urus, Perolehan Dan Kewangan 

Kerajaan (JKSTUPKK) telah ditubuh berdasarkan keputusan 

Mesyuarat Jemaah Menteri pada 30 Mei 2018.  Jawatankuasa 

ini yang dipengerusikan oleh YBhg. Tan Sri Ambrin Buang, 

mantan Ketua Audit Negara telah tamat beroperasi pada bulan 

Mei 2021 dan Laporan Siasatan JKSTUPKK Bil. 2/2018 

Automated Enforcement System (AES) telah diletakkan di 

bawah simpanan JPM.  

 

3.1.2   Dengan mengambilkira syor daripada PAC, JPM telah menilai 

dan mengkaji untuk menyahklasifikasikan Laporan Siasatan ini.  

Bagaimanapun, setelah penilaian dan kajian dibuat mendapati 

kandungannya adalah berkaitan maklumat-maklumat 

sensitif yang perlu diberi perlindungan kerahsiaannya 

sepertimana yang ditetapkan di perenggan 88(d), Arahan 

Keselamatan (Semakan dan Pindaan 2017). 

 

3.1.3   Berdasarkan perenggan 88(d) Arahan Keselamatan 

menyatakan “sebelum pengelasan semula dibuat, rahsia rasmi 

hendaklah disemak bagi menentukan kandungan rahsia rasmi 

berkaitan tidak lagi mengandungi sebab-sebab kerahsiaan 

yang memerlukan ia dikelaskan mengikut peringkat 

keselamatan tertentu”.  

Ulasan PAC 

 

PAC tidak bersetuju dengan pendirian yang diambil oleh JPM seperti 

di atas dan meminta JPM untuk mengambil tindakan lanjut.  

 

PAC menerima surat JPM.100-6/1/42 (11) bertarikh 8 Julai 2022 yang 

ditandatangani oleh TKSUK, JPM yang menyatakan bahawa JPM 

bersetuju untuk menyahklasifikasikan Laporan JKSTUPKK mengenai 

AES. Surat TKSUK, JPM tersebut dan Laporan JKSTUPKK yang telah 

dinyahklasifikasi turut dilampirkan bersekali dengan laporan tindakan 

susulan ini.  

 

Bagaimanapun, PAC tidak berpuas hati dengan tindakan JPM yang 

tidak mendedahkan keseluruhan Laporan JKSTUPKK. PAC 

berpendapat tiada maklumat dalam laporan berkenaan yang boleh 

mengancam kepentingan Kerajaan seperti yang didakwa. 

 

Tindakan berkenaan menghalang ketelusan Kerajaan dalam menjaga 

kepentingan rakyat dan negara. 

 

3.2 Syor 2: SPRM hendaklah meneliti semula dan membuat siasatan 

terhadap isu-isu yang berbangkit dalam Laporan Siasatan 

JKSTUPKK dan juga Laporan PAC ini khasnya sama ada terdapat 

mana-mana individu yang terlibat dalam penerimaan kick-back 

dalam proses pengambilalihan AES oleh LTAT.  

 

Maklum Balas SPRM 

 

3.2.1  Siasatan SPRM tidak menemui apa-apa kesalahan rasuah dan 

siasatan telah diputuskan No Further Action (NFA). Namun 

begitu satu Kertas Pemeriksaan dan Perundingan telah dibuka 

bagi pemeriksaan sistem dan prosedur berhubung isu tersebut. 

3.2.2   Pihak SPRM telah selesai menjalankan pemeriksaan terhadap 

sistem dan prosedur pengendalian projek outsourcing  ini dan 

telah mengenalpasti kelemahannya. Satu Surat Nasihat 

mengandungi syor-syor penambahbaikan dikeluarkan kepada 

MOT bagi memastikan perkara sama tidak berulang di masa 

hadapan. 

 

Ulasan PAC 

 

PAC mengambil maklum maklumbalas seperti di atas dan SPRM 

disarankan untuk mengambil tindakan susulan terhadap isu-isu yang 

berbangkit semasa prosiding tindakan susulan dan maklumbalas yang 

diadakan pada 23 Mac 2022.  

 

3.3 Syor 3: Kerajaan hendaklah memastikan semua terma-terma 

dalam mana-mana perjanjian konsesi tidak merugikan Kerajaan. 

 

Maklum Balas MOT 

 

MOT mengambil maklum akan syor ini dan akan memastikan semua 

terma-terma dalam mana-mana perjanjian konsesi akan datang di 

bawah tindakan MOT akan disemak secara terperinci dari segenap 

aspek agar tidak merugikan Kerajaan. 

 

Ulasan PAC 

 

PAC mengambil maklum penjelasan MOT dan menyarankan supaya 

perkara ini sentiasa dipatuhi. 

3.4 Syor 4: Kerajaan haruslah sentiasa memantau dan memastikan 

keberkesanan AES/AwAS dalam usaha menjaga keselamatan 

jalan raya dan pematuhan undang-undang yang berkuatkuasa. 

 

Maklum Balas MOT 

 

MOT akan memastikan pihak Jabatan Pengangkutan Jalan (JPJ) 

memantau aspek pengoperasian dan penguatkuasaan sistem 

AES/AwAS bagi memastikan keberkesanannya dalam usaha 

meningkatkan keselamatan jalan raya dan pematuhan terhadap 

undang-undang jalan raya yang berkuat kuasa. Laporan mengenai 

perkara ini akan dikemukakan dan dipantau oleh MOT secara berkala. 

 

Ulasan PAC 

 

PAC mengambil maklum inistiatif yang diambil MOT untuk 

berkolaborasi dengan agensi-agensi lain bagi memastikan 

keselamatan pengguna di jalan raya adalah terjamin. 

 

 

4 PENUTUP 

 

PAC Parlimen mengambil maklum terhadap tindakan susulan yang 

diambil Pegawai Pengawal ke atas syor-syor PAC Parlimen dalam 

Laporan PAC Parlimen (DR. 16/ 2021) selaras dengan Arahan 

Perbendaharaan 304 (b) (Pindaan 2008).   

